
Monarchie.


ELle a pour Symbole vne ieune Femme d’vn viſage
altier, couronnée de Rayons, & ſur le ſein de laquelle
brille vne Enſeigne de Diamants.

I’adjouſte à cecy qu’elle eſt aſſiſe ſur vn Globe, tenant d’vne
main trois Sceptres, & de l’autre vn eſcriteau auecque ces
mots, Omnibus vnus. Outre qu’à ſon coſté droit, ſont remarquables
deux furieux animaux, à ſçauoir vn Lyon & vn Dragon ;
Et au gauche des Roys enchaiſnez parmy des Sceptres,
des Couronnes, & des Trophées d’Armes.

La Monarchie s’entend de la principauté d’vne ſeule perſonne,
pour monſtrer que les ieunes gens, comme le remarque
Rhetor. lib. 2
Ariſtote, ſont ordinairement altiers, & veulent auoir l’aduantage
ſur tous les autres.

Elle eſt armée, tant pour ſe rendre redoutable, que pour 
eſtre touſiours preſte à combatre & à faire des nouuelles conqueſtes.

Les Diamants de ſon ſein, ſignifient que comme cette pierre 
precieuſe eſt indomptable à cauſe de ſa dureté, vn Monarque
de meſme taſche à ſe rendre inuincible à toutes ſortes 
de forces, & de reſiſter à tous ceux qui luy veulent eſtre
contraires.

Sa Couronne de Rayons nous apprend, que tout ainſi qu’il
n’y a qu’vn Soleil, le Monarque de meſme doit auoir vn empire
absolue & ne releuer de perſonne, comme il le declare
par ces mots, Omnibus vnus.

Quant aux quatre Sceptres qu’il tient, ils ſont le Symbole
d’vn commandement ſouuerain ſur les quatre parties du Monde.
Ce que le Serpent & le Dragon denotent encore, ſelon 
Pierius.

Pour ce qui eſt des Trophées des Roys captifs, & pareillement 
des Sceptres & des Couronnes, toutes ces choſes ſont
des marques de victoires qu’ont accouſtumé de gagner les
Conquerans, & de leurs plus celebres triomphes.

